
Ўзбекистон Республикаси номидан
Ҳ  У  К  М

2019 йил сентябрь ойининг 26 куни жиноят ишлари бўйича Каттақўрғон туман судининг очиқ сайёр суд мажлиси Каттақўрғон тумани «Олмазор» маҳалла фуқаролар йиғини, «Абулқосим» қишлоғида яшовчи А.Жураевнинг хонадонида бўлиб, раислик қилувчи судья Т.Алмаматов, судья ёрдамчиси Ф.Турсунқуловнинг котиблигида, тарафлардан давлат айбловчиси Каттақўрғон туман прокурорининг ёрдамчиси Б.Ҳасанов, судланувчи А.Жураевнинг ҳимоячиси адвокат М.Муқимов, жабрланувчининг қонуний вакили Ш.Исмоилованинг ҳимоячиси адвокат И.Кадиров иштирокида,  судланувчи Жураев Азиз Азим ўғлига оид 1-1404-1901/94-сонли жиноят ишини кўриб чиқди. Иш ҳужжатларига кўра:
Судланувчи Жураев Азиз Азим ўғли (Jurayev Aziz Azim o’g’li) 1992 йил 18 февраль куни Самарқанд вилояти, Каттақўрғон туманида туғилган, миллати ўзбек, Ўзбекистон Республикаси фуқароси, маълумоти ўрта, муқаддам судланмаган, оилали, бир нафар фарзанди бор, Каттақўрғон тумани «Олмазор» маҳалла фуқаролар йиғини, «Абулқосим» қишлоғида яшайди, Каттақўрғон туманидаги 53-мактабда ишчи бўлиб ишлайди, эҳтиёт чораси сифатида муносиб хулқ-атворда бўлиш ҳақида тилхат қўлланилган, айблов хулосаси нусхасини 2019 йил 01 август куни олган.    
Ўзбекистон Республикаси ЖКнинг 266-моддаси 2-қисми билан айбланган.
Суд, судланувчи, жабрланувчининг қонуний вакили, жабрланувчилар ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

А Н И Қ Л А Д И :

Судланувчи А.Жураев 2019 йил 12 июнь куни соат тахминан 15 ларда ўзининг бошқарувида бўлган «ВАЗ-2106» русумли, 30U 942 RA давлат рақам белгили автомашинани Каттақўрғон тумани, «Навбаҳор» МФЙ ҳудудидан ўтувчи «Самарқанд-Бухоро» М-37 автомобиль йўлининг 71 км.да Бухоро вилояти йўналиши бўйича бошқариб кетаётиб, «Йўл ҳаракати Қоидалари»нинг 53-бандидаги «Ҳайдовчи ҳаракатланишни бошлаш, йўналишни ўзгартириш (қайта тизилиш, буриш, қайрилиб олиш, қувиб ўтиш ва айланиб ўтиш) ва тўхташдан олдин бажарилаётган манёвр хавфсиз эканлигига ва бошқа ҳаракат қатнашчиларига халақит бермаслигига ишонч ҳосил қилиши керак» ҳамда 59-бандидаги «Рельссиз транспорт воситасининг ҳайдовчиси йўлнинг чорраҳадан ташқари жойида чапга бурилиши ёки қайрилиб олишида қарама-қарши йўналишдан ҳаракатланаётган транспорт воситаларига йўл бериши шарт» ва 60-бандидаги «Транспорт воситаларининг ҳаракат йўналишлари кесишадиган ва ўтиш навбати қоидаларида назарда тутилмаган ҳолларда ҳайдовчи ўнг томондан яқинлашиб келаётган транспорт воситасига йўл бериши керак» деб кўрсатилган талабларини қўпол равишда бузиб, бошқарувидаги автомашинани Самарқанд шаҳри йўналишига қайрилиб олаётган вақтида Бухоро вилояти йўналишидан Самарқанд вилояти йўналиши бўйича ҳаракатланиб келаётган ҳайдовчи Ш.Қурбонкуловнинг бошқарувида бўлган «Нексия-2» русумли, 01F 532 VA давлат рақам белгили автомашина билан тўқнашиб йўл-улов ҳодисаси содир қилганлиги натижасида                 «Нексия-2» русумли автомашина ҳайдовчиси Ш.Қурбонкулов «оғир, ҳаёт учун хафли бўлган тан жароҳати» олиб воқеа жойида вафот этишига ҳамда ушбу автомашина йўловчилари Ш.Турдиев, О.Жўраев «оғир, ҳаёт учун хафли бўлган тан жароҳати» ва О.Эргашев «ўртача оғирликдаги шикаст» олишига сабабчи бўлиб, ҳайдовчи Ш.Қурбонкуловнинг бошқарувида бўлган              «Нексия-2» русумли, 01F 532 VA давлат рақам белгили автомашинага 27.143.010 (йигирма етти миллион бир юз қирқ уч минг ўн) сўм моддий зарар етказган.
Суд мажлисида сўроқ қилинган судланувчи А.Жураев айбига тўлиқ иқрорлик билдириб ўз кўрсатувида қуйидагиларни, яъни у 2019 йил 12 июнь куни соат тахминан 15 ларда бошқарувида бўлган «ВАЗ-2106» русумли,      30U 942 RA давлат рақам белгили автомашинасини Каттақўрғон тумани ҳудудидан ўтувчи «Самарқанд-Бухоро» М-37 автомобиль йўлида Бухоро вилояти йўналиши бўйича бошқариб кетаётиб, йўлнинг чап томонида жойлашган автомобилларга газ қуйиш шахобчасидан автомашинасига газ солиш мақсадида ўз ҳаракат йўналиши бўйича «Қайрилиб олиш мумкин эмас» йўл белгиси қўйилган бетон бардёр оралиғига автомашинасини тўхтатгани, шу пайт у Бухоро йўналишидан оқ рангли «Нексия» русумли автомашина ҳаракатланиб келаётганлигини кўргани, шундан сўнг у нима бўлганлигини билмаслиги, хушига келганида одамлар унга ёрдам бериб автомашинасидан чиқариб олаётганлигини билгани, кейинчалик билишича у ҳайдовчи Ш.Қурбонкуловнинг бошқарувида бўлган «Нексия-2» русумли, 01F 532 VA давлат рақам белгили автомашина билан тўқнашиб йўл-улов ҳодисаси содир қилганлиги оқибатида «Нексия-2» русумли автомашина ҳайдовчиси Ш.Қурбонкулов воқеа жойида вафот этгани ҳамда ушбу автомашина йўловчилари Ш.Турдиев, О.Жураев ва О.Эргашев тан жароҳати олгани, ўша куни унинг бошқарувида бўлган автомашинада ўзидан бошқа ҳеч-ким бўлмагани, марҳумнинг оила аъзоларидан кечирим сўраб келтирган моддий зарарни қоплаб бергани, қилмишидан чин кўнгилдан пушаймонлиги, қонуний енгиллик беришни баён қилди.
Судланувчи А.Жураевнинг жиноят содир этганликдаги айби, унинг ўз айбига тўлиқ иқрорлик билдириб, қилмишидан чин кўнгилдан пушаймон бўлиб берган кўрсатувидан ташқари қуйидаги объектив далиллар билан ҳам ўз исботини топади.
Суд мажлисида сўроқ қилинган жабрланувчининг қонуний вакили Ш.Исмоилова ўз кўрсатувида қуйидагиларни, яъни у оила аъзолари билан бирга Тошкент шаҳрида истиқомат қилиши, марҳум Ш.Қурбонкулов унинг ўғли бўлиши, марҳум ўғли Ш.Қурбонкулов унга тегишли бўлган «Нексия-2» русумли, 01F 532 VA давлат рақам белгили автомашинасини ишончнома асосида бошқариб келгани, марҳум ўғли 2019 йил 11 июнь куни ундан рухсат сўраб автомашинасини бошқариб Тошкент шаҳридан Каттақўрғон тумани «Полвонтепа» қишлоғида яшовчи унинг ота-онасиникига келгани, кейинчалик билишича марҳум ўғли 2019 йил 12 июнь куни соат тахминан 15 ларда тўрт нафар йўловчини автомашинасига миндириб Тошкент шаҳрига қайтиб кетаётганида Каттақўрғон тумани, «Олмазор» МФЙ ҳудудидан ўтувчи «Бухоро-Самарқанд» М-37 автомобиль йўлида Каттақўрғон тумани, «Абулқосим» қишлоғида яшовчи А.Жураевнинг бошқарувида бўлган «Жигули» русумли автомашина билан тўқнашиб йўл-улов ҳодисасига учраб воқеа жойида вафот этгани, судланувчи ундан кечирим сўраб етказилган моддий зарарни қисман қоплаганлиги сабабли унга нисбатан озодликдан маҳрум қилиш билан боғлиқ бўлмаган жазо тайинлашни баён қилди.
Суд мажлисида сўроқ қилинган жабрланувчи Ш.Турдиев ўз кўрсатувида қуйидагиларни, яъни у 2019 йил 12 июнь куни соат тахминан 14 ларда турмуш ўртоғи А.Ботирова билан бирга Тошкент шаҳрига бориш учун Нарпай тумани «Мирбозор» қўрғонида кейинчалик билишича Ш.Қурбонкуловнинг бошқарувида бўлган «Нексия-2» русумли, 01F 532 VA давлат рақам белгили автомашина орқа ўриндиғига ўтиргани, ушбу автомашинада улардан ташқари яна икки нафар йўловчи бўлгани, шундан сўнг улар ушбу автомашинада Тошкент шаҳрига кетаётиб, Каттақўрғон тумани «Абулқосим» қишлоғига келган вақтида Бухоро йўналиши бўйлаб ҳаракатланиб келаётган яшил рангли «Жигули» русумли автомашина тўсатдан бетон бардёр оралиғидан чиқиб қолганлигини кўргани ва шу пайт жуда қисқа сониялар ичида йўл-улов ҳодисаси содир бўлиб улар миниб келаётган «Нексия» русумли автомашина йўлдан чиқиб кетгани, кейин тез тиббий ёрдам автомашинаси келиб уларни шифохонага олиб боргани, у ўша вақтда ушбу йўл-улов ҳодисаси содир бўлишидан олдин улар миниб кетаётган «Нексия» русумли автомашинанинг тезлигига қараганида 110-120 км. тезликда бўлгани, ушбу йўл-улов ҳодисасида «Нексия» русумли автомашина хайдовчиси тормоз босмагани, терговчи унинг яшаш уйига бориб ундан кўрсатувлар олгани ва сўроқ баённомасини терговчининг ўзи унинг сўзларидан қўлда ёзиб олгани, судланувчидан унга етказилган моддий ва маънавий зарарни ундириб беришни баён қилди.
Суд мажлисида сўроқ қилинган гувоҳ А.Ботирова ўз кўрсатувида қуйидагиларни, яъни у 2019 йил 12 июнь куни соат тахминан 14 ларда турмуш ўртоғи Ш.Турдиев билан бирга Тошкент шаҳрига бориш учун Нарпай тумани «Мирбозор» қўрғонидан кейинчалик билишича Ш.Қурбонкуловнинг бошқарувида бўлган «Нексия-2» русумли, 01F 532 VA давлат рақам белгили автомашинанинг орқа ўриндиғига ўтиргани, ушбу автомашинада улардан ташқари яна икки нафар йўловчи бўлгани, шундан сўнг улар ушбу автомашинада Тошкент шаҳрига кетаётиб, Каттақўрғон тумани «Абулқосим» қишлоғига келган вақтида Бухоро йўналиши бўйлаб ҳаракатланиб келаётган яшил рангли «Жигули» русумли автомашина тўсатдан бетон бардёр оралиғидан чиқиб қолганлигини кўргани ва шу пайт жуда қисқа сониялар ичида йўл-улов ҳодисаси содир бўлиб улар миниб келаётган «Нексия» русумли автомашина йўлдан чиқиб кетгани, кейин тез тиббий ёрдам автомашинаси келиб жабрланганларни шифохонага олиб боргани, ушбу йўл-улов ҳодисаси содир бўлишидан олдин улар миниб кетаётган «Нексия» русумли автомашина ҳайдовчиси автомашинани секин бошқарганлиги учун у турмуш ўртоғига «...ҳайдовчи секин бошқараркан» деб айтгани, терговчи унинг яшаш уйига бориб ундан кўрсатувлар олгани ва сўроқ баённомасини терговчининг ўзи унинг сўзларидан қўлда ёзиб олганини баён қилди.
Суд мажлисида сўроқ қилинган гувоҳ К.Рахмонова ўз кўрсатувида қуйидагиларни, яъни судланувчи А.Жураев унинг ўғли бўлиши, ўғли А.Жураев ўзига тегишли «Жигули» русумли, 30U 942 RА давлат рақам белгили автомашинани бошқариб келгани, ўғли А.Жураев 2019 йил 12 июнь куни соат тахминан 14 ларда бозорлик қилиш мақсадида «Жигули» русумли автомашинасини бошқариб чиқиб кетганидан сўнг орадан тахминан 15 дақиқа ўтиб у ўғлини йўл-улов ҳодисасига учраганлигини эшитгани, кейин у Каттақўрғон шаҳар марказий шифохонасига бориб ўғли йўл-улов ҳодисаси оқибатида шифохонага тушганлигини билгани, у шифохонага бораётган вақтида йўлда ўғлининг автомашинасини йўл-улов ҳодисаси содир бўлган жойда турганлигини кўргани, кейинчалик билишича ўғли «Нексия-2» русумли автомашина билан тўқнашиб йўл-улов ҳодисаси содир қилганлиги оқибатида «Нексия-2» русумли автомашина ҳайдовчиси Ш.Қурбонкулов воқеа жойида вафот этгани ва ушбу автомашинада бўлган тўрт нафар йўловчилар тан жароҳати олгани, марҳумнинг оила аъзоларидан кечирим сўраб келтирган моддий зарарни қоплаб бергани, турмуш ўртоғи Россияда қурилиш ишларида бахтсиз ҳодиса туфайли вафот этгани, оилавий шароити оғирлиги, ушбу йўл-улов ҳодисаси оқибатида ўғли ҳам тан жароҳати олганлиги сабабли ҳозирги кунда яшаш уйида тўшакда ётиб даволаниб келаётгани, ўғлига қонуний енгиллик беришни баён қилди.
Суд мажлисида сўроқ қилинган гувоҳ А.Абдуллаев ўз кўрсатувида қуйидагиларни, яъни марҳум Ш.Қурбонкулов унинг жияни бўлиши, марҳум жияни унинг опаси Ш.Исмоиловага тегишли бўлган «Нексия-2» русумли, 01F 532 VA давлат рақам белгили автомашинани ишончнома асосида бошқариб келгани, кейинчалик билишича жияни Ш.Қурбонкулов 2019 йил 11 июнь куни Тошкент шаҳридан уларнинг Каттақўрғон тумани, «Полвонтепа» қишлоғида жойлашган яшаш уйига келгани ва уларникида бир кеча меҳмон бўлиб              2019 йил 12 июнь куни Тошкент шаҳрига яшаш уйига кайтаётган вақтида ўзи билан бирга тўрт нафар йўловчини бошқарувида бўлган «Нексия-2» русумли автомашинасига миндириб қайтаётган вақтида Каттақўрғон тумани «Олмазор» МФЙдан ўтувчи «Бухоро-Самарқанд» М-37 автомобиль йўлида «Жигули» русумли автомашина билан тўқнашиб йўл-ўлов ҳодисасига учраганлиги оқибатида воқеа жойида вафот этгани, у ушбу хабарни воқеа содир бўлган вақтида эшитганини баён қилди.
Бундан ташқари, судланувчи А.Жураевнинг жиноят содир этганликдаги айби, жиноят ишининг 2-15-варақларидаги воқеа жойини кўздан кечириш баённомаси, чизма ва фотосуратлар, 42-47-варақларидаги экспертиза хулосаси, 70-72-варақларидаги экспертиза хулосаси, 82-98-варақларидаги экспертиза хулосаси ва фотожадваллар, 122-127-варақларидаги экспертиза хулосаси билан тўлиқ ўз исботини топган.
Суд, дастлабки тергов органи томонидан судланувчи А.Жураевнинг, транспорт воситасини бошқарувчи шахс томонидан транспорт воситалари ҳаракати ёки улардан фойдаланиш хавфсизлиги қоидаларини бузиш оқибатида одам ўлишига сабаб бўлишда ифодаланган жиноий ҳаракати Ўзбекистон Республикаси ЖКнинг 266-моддаси 2-қисми билан тўғри квалификация қилинган деб ҳисоблайди.
Суд, судланувчи А.Жураевга нисбатан жазо тури ва миқдорини белгилашда, унинг ўз айбига тўлиқ иқрорлигини, қилмишидан чин кўнгилдан пушаймонлигини, муқаддам судланмаганлигини ҳамда унга нисбатан марҳум жабрланувчининг қонуний вакили ва жабрланувчилар О.Эргашев, О.Жўраевнинг даъвоси йўқлигини Ўзбекистон Республикаси ЖКнинг                 55-моддасига асосан жазони енгиллаштирувчи ҳолатлар деб ҳисобга олиб, Ўзбекистон Республикаси ЖКнинг 56-моддасига кўра жазони оғирлаштирувчи ҳолатлар аниқланмаганлигини эътиборга олиб, Ўзбекистон Республикаси Олий суди Пленумининг 03.02.2006 йилдаги «Судлар томонидан жиноят учун жазо тайинлаш амалиёти тўғрисида»ги 01-сонли Қарори ҳамда 26.06.2015 йилдаги «Транспорт ҳаракати ва ундан фойдаланиш хавфсизлигига қарши жиноятлар билан боғлиқ ишлар юзасидан суд амалиётининг айрим масалалари тўғрисида»ги 10-сонли Қарорида кўрсатилган раҳбарий тушунтиришларга риоя қилган ҳолда, унинг ўз айбига тўлиқ иқрорлигини, қилмишидан чин кўнгилдан пушаймонлигини, муқаддам судланмаганлигини ҳамда унга нисбатан марҳум жабрланувчининг қонуний вакили ва жабрланувчилар О.Эргашев, О.Жўраевнинг даъвоси йўқлигини ҳисобга олиб, у айбли деб топилаётган моддада назарда тутилган муайян ҳуқуқдан маҳрум қилиш тариқасидаги қўшимча жазони татбиқ этган ҳолда, тайинланадиган асосий жазога Ўзбекистон Республикаси ЖКнинг                        57-моддасини қўллаб, қонун санкциясида назарда тутилмаган бошқа турдаги енгилроқ жазо тайинлаш йўли билан озодликни чеклаш жазоси тайинлашни лозим топади.
Суд, судланувчи А.Жураевга нисбатан дастлабки тергов органи томонидан қўлланилган муносиб хулқ-атворда бўлиш ҳақида тилхат эҳтиёт чорасини ҳукм қонуний кучга киргач бекор қилишни лозим топади.
Суд, жабрланувчилар Ш.Турдиев, О.Эргашев, О.Жўраев ва жабрланувчининг қонуний вакили Ш.Исмоиловага жиноят оқибатида етказилган моддий-маънавий зарарларни ундириш масаласида Ўзбекистон Республикаси ЖПКнинг 276-моддаси 5-қисмига мувофиқ фуқаровий суд ишларини юритиш тартибида судга мурожаат қилиш ҳуқуқига эга эканлигини тушунтиришни лозим топади.
Ўзбекистон Республикаси ЖПКнинг 454-457,463,465-468,471,472,473-моддаларига амал қилиб суд
	
Ҳ  У  К  М     Қ  И  Л  Д  И :
Судланувчи Жураев Азиз Азим ўғли (Jurayev Aziz Azim o’g’li) Ўзбекистон Республикаси ЖКнинг 266-моддаси 2-қисмида назарда тутилган жиноятни содир этганликда айбли деб топилсин. 
Судланувчи Жураев Азиз Азим ўғлига Ўзбекистон Республикаси ЖКнинг 266-моддаси 2-қисми билан ЖКнинг 45-моддасини қўллаб, 3 (уч) йил транспорт воситаларини бошқариш ҳуқуқидан маҳрум қилиниб, ЖКнинг            57-моддасини қўллаб, 4 (тўрт) йил озодликни чеклаш жазоси тайинлансин. 
Судланувчи Жураев Азиз Азим ўғли яшаш жойидан ҳар куни соат                22:00 дан эрталаб соат 06:00 гача чиқиши чеклансин.
Судланувчи Жураев Азиз Азим ўғлига:
-назорат қилувчи органнинг розилигисиз яшаш жойини ўзгартирмаслик;
-Самарқанд вилояти ҳудудини тарк этмаслик;
-оммавий ва бошқа тадбирларда иштирок этмаслик;
-алкоголли ичимлик истеъмол қилмасликдан иборат қўшимча чеклашлар юклатилсин.
Судланувчи Жураев Азиз Азим ўғлининг хулқи устидан назорат олиб бориш Каттақўрғон туман ИИБ бошлиғи зиммасига юклатилсин.
Жазо муддати, суд ҳукми ижрога қабул қилинган кундан бошлаб ҳисоблансин.
Ўзбекистон Республикаси ЖКнинг 61-моддаси 2-қисмига асосан тайинланган муайян ҳуқуқдан маҳрум қилиш ҳамда озодликни чеклаш жазоларининг ҳар қайси алоҳида-алоҳида ижро этилсин.
Судланувчи Жураев Азиз Азим ўғлига нисбатан дастлабки тергов органи томонидан қўлланилган муносиб хулқ-атворда бўлиш ҳақида тилхат эҳтиёт чораси ҳукм қонуний кучга киргандан сўнг бекор қилинсин.
Жабрланувчилар Турдиев Шерзод Шукуруллаевич, Эргашев Ойбек Рахмонович, Жўраев Ойбек Улуғбекович ва жабрланувчининг қонуний вакили Исмоилова Шахло Шавкатовнага жиноят оқибатида етказилган моддий-маънавий зарарларни ундириш масаласида Ўзбекистон Республикаси ЖПКнинг 276-моддаси 5-қисмига мувофиқ фуқаровий суд ишларини юритиш тартибида судга мурожаат қилиш ҳуқуқига эга эканлиги тушунтирилсин. 
Ҳукмдан норози тарафлар ҳукм эълон қилинган кундан бошлаб, судланувчи ҳукм нусхасини олган кундан бошлаб, ўн сутка ичида жиноят ишлари бўйича Самарқанд вилоят судининг апелляция инстанциясига, ҳукм қонуний кучга киргандан сўнг эса жиноят ишлари бўйича Самарқанд вилоят суди кассация инстанцияси судлов ҳайъатига шикоят бериш ёки протест билдиришга ҳақлидирлар. 

Раислик қилувчи судья:	(имзоланган)		   Т.Алмаматов

Аслига тўғри, 
судья ёрдамчиси:				С.Бердиқулова

